
Har bir badiiy asarda muallifning oʻziga xos poetik uslubi – dunyoqarashi, individual 

yondashuvlari, oʻy-kechinmalari bilan bir qatorda, u yashab turgan zamon va makonga xos 

boʻlgan sabablar ta’siri ham sezilib turadi. Shuningdek, ijodkor oʻzlikni anglash yoʻlida oʻzi 

yashab turgan davr hayoti bilan birga oʻtmishga, tarixiy an’analar – qadriyatlarga ham murojaat 

qilishi mumkin. [1:127] Shu ma’noda, yozuvchi Omon Muxtor ijodida ham tarixiy voqealar 

bayon qilingan lavhalar koʻp uchraydi. Bu haqida adabiyotshunos D.Quronov shunday deydi: 

“O.Muxtor ijodiy izlanishlaridagi eng maqbul jihat shuki, uning modern adabiyotiga xos usul va 

https://scienceproblems.uz/
mailto:a.xujamqulov@mail.ru
https://doi.org/10.47390/SPR1342V3SI8Y2023N31


SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

192 

qarashlarni oʻzlashtirishda yuksak darajadagi ijodiylik kuzatiladi. Xususan, adib milliy folklor, 

diniy rivoyatlar va Sharq mumtoz adabiyotiga xos norealistik usullarni asos qilib oladi-da, 

ularni modern usullari bilan boyitadi, natijada ular milliy adabiy zaminning oʻzidan oʻsib 

chiqqandek, sof milliy estetik hodisadek taassurot qoldiradi…”[2:228] Yozuvchining “Xotin 

podshoh” romani fikrimizga dalildir. Romanda tarixiy faktlar, tarixchilarning yozib qoldirgan 

ma’lumotlari, muallifi aniq boʻlgan she’riy parchalar bilan birga, qadimiy rivoyatlar, afsonalar, 

latifa-askiyalar, roviylar tomonidan aytilgan hikoyalar – folklor na’munalarini ham uchratish 

mumkin.  

Romanda Buxoro va butun Turkiston oʻlkasiga arab xalifalarining bosqinlari, islom 

dinining targ‘ib etilishi va ayni damda, mahalliy hukmdorlarning arablarga qarshi goh birlashib, 

goh tarqoq holda olib borgan urush-isyonlari haqida soʻz boradi. [3:431] 

Roman uch qismdan iborat boʻlib, birinchi qismi “Turkiston” deb nomlangan va unda 

Turkiston oʻlkasining paydo boʻlish tarixi, Buxoro va uning atrofidagi shahar-qishloqlarning 

qanday yuzaga kelganligi, hududni ikkiga boʻlib turgan Omul (Amudaryo) daryosining ikki 

qirg‘og‘ida joylashgan Xuroson va Turon mamlakatlari turmush tarzi yoritilgan. Asar bosh 

qahramoni – Xotin podshoh. Bu nom arablardan chiqqan. Uning asli ismi Oynur boʻlib, oʻn olti-

oʻn yetti yoshdagi xivichdek nozik, yoshlik-beg‘uborligi, chiroyiga toʻlg‘in qizaloq-kelinchak. 

Turmush oʻrtog‘i Bidun Buxorxudot Buxoro mudofaasi chog‘idagi jangda xalok boʻlib, hali 

emizikli bolasi bilan Oynur taxtga oʻtirishga majbur boʻladi. Asar voqealari Oynur – Xotin 

podshohning Omul daryosidan dushmanning sol orqali kechib oʻtayotganligi haqidagi xabarni 

eshitib, buning tashvishida kechasi bilan uxlayolmay, xalovatsiz tunni bedor, oʻychan oʻtkazishi 

tasviri bilan boshlanadi. Yozuvchi Xotin podshoh oʻy-xayollari bahonasida dushmanning kim 

ekanligini oydinlashtiradi: Makka shahrida johiliya davrining eng avjiga mingan davrida Islom 

dinining yuzaga kelishi, payg‘ambarimiz Muhammad (s.a.v.) hayoti va u zotdan keyin 

musulmonlarga bosh boʻlgan xalifalar (“xulafo ar-roshidin”, ya’ni “toʻg‘ri yoʻldan borgan 

xalifalar”) Hazrat Abu Bakr, Hazrat Umar, Hazrat Usmon va Hazrat Alilarning xalifalik davrlari, 

ulardan soʻng xalifa Muoviya va aynan, uning hukmronligi davrida Xuroson va Turon, jumladan, 

Xotin podshoh hukmronlik qilayotgan Buxoroga hujumga shaylanayotgan dushmanning 

arablar ekanligi ma’lum boʻladi. Shuningdek, asar ekspozitsiyasida Buxoro va uning atrofidagi 

shahar-qishloqlarning iqlimi, sharoti, hayvonot va oʻsimlik dunyosi haqidagi fakt-ma’lumotlar 

oʻquvchida memuar asar oʻqiyotgandek taassurot uyg‘otadi, beixtiyor “Boburnoma” uslubi 

xotirada uyg‘onadi. Bu haqida muallifning oʻzi quyidagilarni bayon qiladi: “Bu asarni kim 

tarixiy, kim ma’rifiy deyishi mumkin. U – shu kungi roman, qolgani adabiyotshunoslar ishi... 

Asar ustida ishlayotib, uzoq tarixga tegishli yozuvlar, eski xalq rivoyatlari va qoʻshiqlari, 

Narshaxiy, Vamberi kitoblari, ustod Sadriddin Ayniyning tarixiy maqolalari, akademik Ibrohim 

Moʻminovning ayrim kuzatuvlarini ham oʻrganishimga toʻg‘ri keldi...” [3:4-5] Haqiqatdan ham, 

asar mutolaasi jarayonida kitobxon estetik zavq olish barobarida muallif aytgani kabi “ma’rifiy” 

ozuqa ham oladi. Shu bilan birga, xalq og‘zaki ijodiga mansub koʻplab rivoyat va afsonalar bilan 

ham tanishadi. Ushbu afsona va rivoyatlarning asar syujetiga mohirlik bilan singdirilishi 

asarning ortiqcha zoʻriqishlarsiz, ertakdek yengil oʻqilishini ta’minlagan. Voqealar rivojida 

Xotin podshohning afsonaviy Toʻmarisga qiyoslanishi [3:10,25], Shiroq jasorati tavsifi orqali 

buxorxudot shaxzodalarining jur’atsizligi [1:10], roviy obrazi bilan donishmand hikoyanavis – 

xalq ertakchisi tasviri [3:5] ifoda etilgan. Bundan tashqari, Buxoroning Alp Er Toʻnga 

(Afrosiyob) tomonidan bunyod etilganligi toʻg‘risidagi rivoyat [3:12-16], Eron shaxzodasi 

Siyovushning Alp Er Toʻnga (Afrosiyob) ishonchiga kirib, uning qiziga uylanishi va oxir-oqibat 

Alp Er Toʻnga (Afrosiyob)ga xiyonat qilishi oqibatida qatl etilishi, unga atab xalq tomonidan 

marsiyalar toʻqilishi [3:12], turli urf-odatlar (masalan, xoʻroz soʻyish kabilar)ning hikoya 

qilinishi tarixiy va ma’rifiy oziq olish bilan bir qatorda, oʻquvchini xalq og‘zaki ijodiga 

yetaklaydi. Romanning birinchi qismi, asosan, shular haqida boʻlib, unda oʻquvchi asar g‘oyasi, 

mavzusini toʻla anglab yetmaydi.  

Xotin podshohning “harakatga kelishi” ikkinchi “Qanotsiz qushlar” deb nomlangan 

qismida kuzatiladi. Unda arab xalifasi Muoviyaning sharq oʻlkalari noibi, Xuroson amiri Sayyid 

ibn Usmonning Buxoroga yurishi, oʻrtada boʻlib oʻtgan jang tafsilotlari, Xotin podshohning 

Sayyid ibn Usmon bilan sulh tuzishga majbur boʻlishi, buning uchun uning qabuliga borishiga 

toʻg‘ri kelganligi, uchrashuv davomida oʻrtada iliq munosabatlarning paydo boʻlishi va bora-

bora uning muhabbatga aylanishi, biroq bu muhabbatdan hech bir ma’no yoʻqligi sababli oshiq-

ma’shuqlarning dardli iztiroblari haqida soʻz boradi. Bu munosabatlar natijasida Xotin 

podshohning nafaqat jasoratli hukmdor, balki ayollarga xos his-tuyg‘ulari, ojizliklari, bir soʻz 

bilan aytganda, ichki ruhiy olami namoyon boʻladi. Bu oʻrinda oʻquvchi-kitobxon Xotin 

podshohni oʻzi uchun qaytadan kashf etadi. Ikki oʻrtadagi iliq muosabatlar ikki xalqqa ham 

koʻchib, urush barham topadi. Sayyid ibn Usmon tuzilgan sulh sharti sifatida Buxoroning eng 

obroʻli 80 nafar amaldorini keyinchalik qaytarish evaziga oʻzi bilan olib ketadi. Amirlik g‘ururi 

yoki boshqa sababdanmi oʻquvchiga tushunarsiz bir holatda Sayyid ibn Usmonning va’dasini 

bajarmasligi Xotin podshohni ranjitadi. Bu orada bir fitna chiqib, asirlikdagi 80 kishi Sayyid ibn 

Usmonga suiqasd uyushtiradi hamda u bilan birga oʻzlarini ham qatl etishadi. Bu voqealar sodir 

boʻlayotgan paytda Buxoroda mahalliy urf-odatlarga xos boʻlmagan bir ish – Farg‘onadan 

masxaraboz va dorbozlar kelib, Xotin podshoh xisor (saroy)ida tomosha koʻrsatishayotgan edi. 

Tomosha avjiga chiqqan vaqtda, Xotin podshohga boʻlib oʻtgan voqea haqida noxush xabarni 

yetkazishadi. Ushbu oʻrinlarda xalq og‘zaki ijodiga yana murojaat qilinganligining guvohi 

boʻlamiz. Masxarabozlig-u latifagoʻylik qizigan bir paytda 40 kun motam e’lon qilinadi. 

Bizningcha, kontrast usuli orqali bayon qilingan ushbu tasvirlar orqali yozuvchi oʻquvchini 

yaxshilik va yomonlik, ezgulik va yovuzlik, shodlik va qayg‘u har doim yonma-yon yurishidan 

ogohlantirmoqchiday boʻladi. Bir paytning oʻzida ham sevgilisidan, ham 80 nafar qardoshidan 

ayrilgan Xotin podshoh iztiroblar girdobida qolib, taxtni ulg‘ayib qolgan oʻg‘li Tag‘shodaga 

topshiradi. Oʻg‘li oʻzi oʻylaganidek hukmdor boʻlib yetishmaydi. Vatani – Buxoroni Sayyid ibn 

Usmondan keyingi Xuroson amiri Qutayba ibn Muslimga jangsiz qoʻsh qoʻllab topshiradi. Hatto 

uning sharafiga birinchi farzandi – oʻg‘lining ismini Qutayba deb qoʻyadi. Bu kabi holatlar 

taxtdan tushgan boʻlsa-da, xalq orasida “ena’, “momo” deb nom olgan Xotin podshohni battar 

iztirobga soladi va qirq yoshida sochlari oqarib, keksayib, kundan kunga choʻkib borishiga 

sabab boʻladi. Ayni shu damlarda bir xil tushlar uni qiynay boshlaydi. Tushida zanjirband tarzda 

xalqining sahroda sudrab ketilayotganligi, oʻzining ham qoʻl-oyoqlariga kishanlar solinganligi, 

oldinda esa yarador Sayyid ibn Usmonning borishi uning xalovatsizligini yanada oshiradi. Bu 

orada arab amiri Qutayba ibn Muslim ham tush koʻrib, unga ham shu kabi ishoralar bildiriladi 

va Xotin podshoh bilan iliq munosabat oʻrnatishiga turtki boʻladi. Ushbu voqealar tasviri orqali 

xalq og‘zaki ijodida koʻp uchraydigan holat – muammoning tush unsuri bilan bartaraf etilishiga 

guvoh boʻlamiz. Koʻrgan tushlari tasirida ikki hukmdor uchrashib, oʻzaro muzokara 

oʻtkazishadi. Qutayba ibn Muslim Xotin podshohning salohiyatiga, donishmandligiga guvoh 

boʻladi. Muzokaradan soʻng oʻzining xobxonasiga kirib uyquga ketgan Xotin podshoh qaytib 

uyg‘onmay, vafot etadi. Unga hurmat bajo keltirilib, garchi zoxiran islomni qabul qilmagan 

boʻlsa-da, juma namozida janoza namozini shaxsan Qutayba ibn Muslimning oʻzi oʻqib beradi.  

Asarda ba’zi oʻrinlarda muallifning oʻzi ta’kidlab oʻtganidek, Alisher Navoiy, Boborahim 

Mashrab, Muqimiy, Hamid Olimjonlarning she’rlaridan satrlar keltiriladi[3:5]. Lekin ushbu 

parchalar oʻquvchiga qoʻshimcha estetik zavq berishdan koʻra asosiy fikrdan chalg‘ishiga sabab 

boʻlgandek, nazarimizda. Umuman, ushbu oʻziga xos uslub yozuvchining boshqa asarlari, 

masalan, “Koʻzgu oldidagi odam”, “Ming bir qiyofa”, “Muhabbat oʻlimdan kuchli” kabi 

romanlarida ham uchraydi. Ushbu romanlarda va koʻrib oʻtganimiz “Xotin podshoh” romanida 

ham folklar an’analari, xalq og‘zaki ijodi namunalaridan sermahsul foydalanish yozuvchi poetik 

uslubidan dalolat beradi.  

Hayot haqiqatini boricha, ortiqcha bezaklarsiz, asliyatida qanday boʻlsa, shundayligicha 

tasvirlash jahon adabiyoti ta’sirida milliy adabiyotimizda ham boʻy koʻrsatmoqda. Bu kabi 

asarlar insonning oʻz “men”ini topishga intilishi, hayotning ma’nosizligi, insonlardagi 

boshqarilishga boʻlgan istak (“qullik falsafasi”), hayotini qotib qolgan stereotiplardan xalos 

etishga xohishning mavjudligi-yu, biroq oxir-oqibatda hech qanday innovatsiya 

(yangilanish)larga ham koʻnika olmasligi va boshqa shu singari mavzular bilan 

xarakterlanadi.[5:161] Bu kabi mavzular Omon Muxtorning “Ffu” romanida uchraydi. Unda 

bosh qahramon – oddiy quruvchi Mulla Toshpoʻlat va uning yolg‘iz farzandi Toshtemirning 

absurd (ma’nisiz) hayotda ma’no izlashga boʻlgan intilishlari va buning oqibatida ularning 

ruhiyatidagi evrilishlar tasvirlangan. “Ffu” romani voqealarining rivoyatga oʻxshashligidan 

kelib chiqib, aytish mumkinki, asar tahlilida xuddi Kamyuda boʻlgani kabi Omon Muxtorda ham 

uzoq tarixga murojaat qilish koʻzga tashlanadi. “Ffu” romani syujetiga e’tibor qaratar ekanmiz, 

muallifning oʻzi uni “Rivoyat-roman” deb ataydi va buni shunday izohlaydi: “Bir kuni yangi 

boʻlib koʻringan dunyo – ertaga eskira boshlaydi”.[4:5] Asar bosh qahramoni quruvchi mulla 

Toshpoʻlat yakka-yu yolg‘iz, ulg‘ayib qolgan farzandi Toshtemirning joriy holatidan norozi. Ayni 

shu damlarda u bozorda tasodifan sotuvchilar qatorida “boshiga qoʻqon doʻppini qiyshiq 

qoʻndirgan chuvak yuzli zot”[4.12] – Haydar Maxsumni uchratib qoladi. Boshqa sotuvchilardan 

farqli oʻlaroq, u aql sotuvchi kishi edi. Hayotini behuda oʻtkazayotgan, ota-bobolaridan qolgan 

barcha an’analarga “tupurib qoʻygan” aqlsiz oʻg‘li Toshtemirga zora foydasi tegishini umid qilib, 

mulla Toshpoʻlat Haydar Maxsumdan aqlining yarmini sotib oladi. Toshtemir, odatda, faqat 

uchta soʻz – xursand boʻlganda “Oh-oh”, taajjublanganda “Iy-y” va jahli chiqqanda “Ffu” 

soʻzlaridan foydalanardi, xolos. Otasi bozordan unga aql sotib olgandan keyin u birdan tilga 

kiradi. Endi, “Oh-oh”, “Iy-y” soʻzlaridan foydalanmas, ammo har-har zamon “Ffu”dan foydalanib 

turardi. Har doim oʻzining dunyosida yashab kelgan Toshtemir jamiyatdagi oddiy odamlar 

qatori “normal” hayotga qaytadi. Hatto oʻzi haqida: “Inson – oʻzini qafasdan erkinlikka 

chiqarayotgan qush”, –deydi. [4.20] Oʻzi va ota-bobolari kabi quruvchi-me’morlik kasbining 

boshini tutganligi uchun mulla Toshpoʻlat oʻg‘lidan minnatdor boʻladi. Biroq uning quvonchi 

uzoqqa choʻzilmaydi. Xalq orasida tezda obroʻsi oshib, oʻzining atrofiga barcha quruvchi va 

yigitlarni yig‘ib, oddiy odamlarni nazar-pisand qilmay, hatto oʻzini yurt boshi – shohlikka 

munosib koʻra boshlagan oʻg‘li Toshtemir zolim insoga aylanadi. Atrofiga yigitlarni toʻplab, turli 

zoʻravonliklar qila boshlaydi. Ustozi usta Mahmudning nasihatlari ham asqatmaydi. Ustozining 

goʻzal qizi, sevgani – Nigorga nisbatan ham adolatsiz munosabatda boʻladi. Bu kabi holatlardan 

bezigan ota – mulla Toshpoʻlat soʻnggi chora sifatida oʻsha chuvak yuzli zot – Haydar Maxsumni 

qidirib topadi va oʻg‘li uchun xarid qilgan aqlini qaytarib sotib olishni soʻrab, yolvoradi. Haydar 

Maxsumning oʻz aqlini qaytarib sotib olishi u ogohlantirgani kabi og‘ir oqibatlarga olib keladi: 

Toshtemir zindonband etiladi. Endi mulla Toshpoʻlat uchun oʻg‘li qurib bergan saroy, 

hashamatli hayot tatimaydi. Oʻg‘lining gunohini soʻrab shohga borishi ham foyda bermaydi. 

Yolg‘iz oʻg‘lidan ham ayrilib qolish xavfi uni ming azoblar bilan oʻrtaydi va ayni damda, u 

chorasiz ham edi.  

Zindonda yotgan Toshtemirga aql “bitadi”. Otasi, ustozi va sevgilisiga qilgan zulmlari uni 

iztirobga soladi. Ma’nisiz hayotdan ma’no izlab boshlaydi. Bir vaqtlar ustoziga aytgan gaplarini 

eslaydi: “Jahl chiqsa, aql qochadi. Qizishmang, peshvo. Mendan bir ayb oʻtgan boʻlsa, ayting, 

eshitay… Men uchun inson – olamning gultoji, borliqning shohi! Oʻz aqli, oʻz kuchiga ishonadi! 

Osmondan marhamat, ehson kutmaydi! Dunyoning toʻrt kunlik ekanini bilib, “Ffu” deb 

yuraveradi. Bir marta berilgan hayotni mashaqqatlardan qoʻrmay, rohat-farog‘atda oʻtkazadi… 

Men shunga intildim. Sizlar yasagan qolipga sig‘madim. Oʻz yoʻlimdan bordim! Shu mening 

gunohimmi?!”[4.26] Toshtemir oʻzining hayotda mavjudligi – ekzistensializmini anglab yetadi. 

Toshtemirning ekzistensiyasi zindonga tushishidan oldin ateistik xarakterda ekanligini uning 

zoʻravonlik ishlari avjiga chiqqanda uni bu yoʻldan qaytarishga uringan otasi – mulla Toshpoʻlat 

bilan boʻlgan dialogda koʻrish mumkin:  

– … Tushimga Zulfizar (M.I.: Toshtemirning vafot etib ketgan onasi) kiradi! Men 

qiyomatda onangga nima deyman?!  

– Qiyomatga balo bormi?! Ffu! Onamga nima deyishingiz kerak?! 

– Onang seni shu holda koʻrsa… 

– Mening holim shunchalik xarob ekanmi?! 

– Xarob… Imorat ham odamning husni. Kiyim! Sen ne-ne obidalarni buzdirib, hammani 

katalakka tiqding! Hunar degan narsa qolmadi! Hunarmand degan odamni kunduzi chiroq 

yoqib topolmaysan![4.32] 

Oʻzi uchun hayotda aniq bir missiya topa olmayotgan Toshtemirning izlanishlari 

quyidagi oʻrinlarda yanada konkretlashadi: “Dunyoga nima uchun keldim?! Nega 

yashayapman?! Hayotda biron ma’no bormi yoki bu noma’lum bir nasibami?! Men kimman?! 

Makonim qayerda?! Quyundek tentirab, borayotgan manzilim qaysi?! Toshtemir shular haqida 

oʻylar edi. 

Maqsad na edi – jahona kelding?! – 

kayfiyatini bayon etib ket…”[4.33] 

Xuddi ushbu savollar Toshtemirning zindonband boʻlishi arafasida ham uning xayoliga 

keladi[4.45] va oʻquvchida Haydar Maxsumning oʻz aqlini qaytarib sotib olishi oqibatida shu 

holat roʻy berdi, degandek taassurotni yuzaga keltiradi. Toshtemirning zindondagi holati, 

oʻylari uning ruhiyatidagi oʻzgarishlarga sabab boʻladi. Endi uning ateistik ekzistensiali diniy 

ekzistensialga koʻchadi. Asarda Toshtemirning oʻylari bahonasida shunga monand rivoyat 

keltiriladi: “Iblis deydiki, havoyi nafsga berilib yashasalar – butga topinish shart emas! Men 

ularni uch yoʻsinda yoʻldan ozdiraman: 

1. Harom, nohaq foyda topishga ruju orqali. 

2. Yiqqanlarini noloyiq ishlarga sarflash orqali. 

3. Loyiq boʻlgan ishlarga harj qilishdan qaytarish orqali”.[4.48] Ushbu rivoyat 

Toshtemir hayotining zindonga qadar boʻlgan aynan modeli edi. Biroq uning zindondagi hayoti 

ruhiyatidagi tub burilishlarga sabab boʻldi, deyish mumkin. Hayotdan ma’no izlashga boʻlgan, 

dunyoning oʻtkinchi ekanligi haqidagi oʻylari quyidagi oʻrinlarda koʻrinadi:  

  “Bilmadimki, bu jahon foniy-u, kajraftor ekan, 

  Yaxshilar doim yomonning hojatiga zor ekan”. [4.50] 

“Dunyoning oʻzi kaftdagi chang; chuqur nafas tortib, ffu! – desang, uchadi-ketadi!”[4.54] 

“Men osiy bandaman, gunohim koʻp! Endi dunyoga etak silkidim. Ffu… Dunyo qattiq mehr 

qoʻyishga arzimas ekan! Bir-biriga zulm qilishdan, egrilikdan asranib, poklanmoqchiman. Axir 

har narsaning javobi bor…”[4.58] 

Alber Kamyuning “Sizif haqida afsona”sida boʻlgani kabi “Ffu” ham yaxshilik bilan 

tugaydi: mamlakat shohining qizi oʻg‘il farzand koʻrganligi xursandchiligidan hamma 

mahbuslar, jumladan, dor tagiga keltirilgan Toshtemir ham jazodan qutulib qoladi. 

Toshtemirning keyingi hayoti esa odamlarga yaxshiliklar qilish bilan oʻtadi. Xullas, yozuvchi 

Omon Muxtor asar qahramoni Toshtemir misolida kishining hayotda oʻz mavjudligi – “men”ini 

topishga intilishi, umrning oʻtkinchiligi, absurd hayotda ma’no izlashga boʻlgan kurash 

g‘oyalarini ifoda etishga harakat qiladi. 

 

 

Adabiyotlar/Литература/ References: 

 

1. Khursanov D.B. Realization of metaphorical images in artistic chronotope. ISSN 2277-

3630 (online), Published by International journal of Social Sciences & Interdisciplinary 

Research., under Volume: 12 Issue: 01 in January-2023 

https://www.gejournal.net/index.php/IJSSIR. –P 127-132. 

2. Normatov U. Ijod sehri. – T., Sharq, 2007. 

3. Omon Muxtor. Toʻrt tomon qibla: uch romandan iborat Sharq daftari: (trilogiya). – T.: 

“Sharq”, 2000-y. 431 b. 

4. Omon Muxtor. Ffu. Roman. – T., Sharq, 1997. 

5. Ahadovich, S. H., & Mahramovna, B. D. (2021). Mo Yan-Representative of Hallucinatory 

Realism. International Journal on Orange Technologies, 3(3), 161-171. 

 



464 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 12/2 (3) – 2023 

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 
 

ACTUAL PROBLEMS OF HUMANITIES AND SOCIAL SCIENCES 

 
 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамияти 

 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram). 

 

 

  ISSN: 2181-1342 (Online) 

Сайт: https://scienceproblems.uz 

DOI: 10.47390/SPR1342V3I12.1/2Y2023 
 

mailto:scienceproblems.uz@gmail.com
https://scienceproblems.uz/

